He rauemi aromatawai ā-roto Te Reo Rangatira 2.12A v1 mō te Paerewa Paetae 91788
TĀ TE ĀKONGA WHĀRANGI

Hei mahi whakamahere anake
Paerewa Paetae Te Reo Rangatira 91788: Te tūhura i ngā tikanga o te reo

Te Kaupapa Ako: Te Reo Rangatira 2.12A v1
Te Ingoa o te Rauemi: Kō atu, kō mai
Whiwhinga: 4
Tohutohu mā te Ākonga
Te Horopaki

I tēnei ngohe ka whakaatu koe i tāu e mārama ana ki ngā tikanga hei whakamahi i ngā pūmuri mai, atu, ake, iho. Ko te tino aronga o te ngohe ko te hanga whakanoho o te mai me te atu, arā, ko te whakanoho i te kaiwhakarongo rānei, i te kaipānui rānei i roto i te pakiwaitara kia aro atu ai ki te tangata, ki te wāhi, ki te mahi, ki tā te kaituhi rānei e hiahia ana.

Ka pūrongo atu koe ki tōu kaiako me te ranga, ahakoa tuhinga rānei, kauhau rānei, whakaaturanga rānei, aha atu rānei. Me āta whiriwhiri kōrua ko tō kaiako i te tuhinga e tūhuratia ai tēnei o ngā tikanga reo. 

Ka aromatawaingia koe i runga i ngā whakamārama o ngā tū kōrero kua oti nei i a koe te rangahau, te whakarite, otirā i ō whakakitenga anō. Mēnā he kauhau rānei, he whakaaturanga rānei, ka mau ki te kiriata.

Kua tāpirihia te patopatonga o ngā kōrero a Wīremu Tako Ngātata o Te Āti Awa mō Māui rāua ko Irawaru, hei rauemi mā koutou ko te ranga.

E te kaiako, kia mahara: whakaritea ngā kōrero nei mā ngā ākonga o te ranga.
Hei Mahi

1 Ka kōrerohia te pakiwaitara o Māui rāua ko Irawaru. Ka whakaarihia ētahi wāhanga kia matatau ai koutou ko ō hoa ki ngā tikanga whakanoho o te mai me te atu.
2 Ka whiriwhiri kōrua ko tōu kaiako i tētahi atu tuhinga tawhito hei rauemi māu.

3 Ka āta tirotiro ki te whakamahi i ngā pūmuri nei i roto i te tuhinga.

4 Ka pūrongo i āu kitenga ki te ranga, hei whaituhi rānei, hei kauhau rānei, hei whakaaturanga rānei.  

5 Ka whā wiki te roa mō te mahi nei.

E te kaiako, kia mahara: Whakaritea ngā kōrero nei ki ngā ākonga o te ranga.
He Rauemi

IRAWARU

Nā Wīremu Tako NGĀTATA

Te Āti Awa

†8 Noema 1887

Na, ko Hinauri te tuahine o Māui, he wahine pai rawa tērā, ā, ka moe ia i a Irawaru. Ā, ka haere [a] Māui rāua ko tōna taokete ki te moana ki te hī ika. Kāore i mau i tāna matau, he matau ngongore hoki tāna. Ā, i a rāua e hī ana, ka titiro atu a Māui kei te matemate tonu te ika i a Irawaru, na, ka mahara ia, ‘He aha rā i mau ake ai ki tāna, he aha hoki rā i kore ai e mau ki tāku?’

Ā, kīhai i taro, ka kai te ika ki tā Irawaru, na, ka hutia ake e Irawaru tāna aho. Ākuanei ka ārau ki tā Māui, na, ka rongo a Māui i te ika ka tae ki tāna, kātahi ka hutia e ia.

Ā, ka roa e huti ana, ka mārō ā rāua aho, mārō whaka te ihu ana, mārō whaka te kei ana.

Kātahi a Māui ka karanga, “Tukua mai, kei tāku.”

Ka mea atu te taokete, “Kāore, kei tāku anō.”

Ka karanga anō a Māui, “Tukua mai, kei tāku anō.”

Ā, ka tukua atu e Irawaru, na, ka hutia e Māui. Ka eke ake ki runga ki te waka. Na, ka kite ia i mau kē ki tā Irawaru.

Ka karanga atu a Irawaru ki a Māui, “Tukua mai tāku aho.”

Ka mea atu a Māui, “Waiho rā kia taea, ka tuku atu ai i tō aho.”

Ā, ka taea te matau rā, na, ka kite ia he mea whakakāniwha. Na, ka kite a Māui i tēnei mea, ka mea atu ki te taokete, “Me hoki pea tāua ki uta.”

Ka mea mai te taokete ki a ia, “Āe, me hoki tāua ki uta.”

Na, ka hoe rāua, ā, ka tae ki uta. Ka mea atu a Māui ki te taokete, “Hei roto koe, hei te ama o tō tāua waka.”

Heoti anō, takahia ana e Māui te iwi tuaroa, kumea ana te whiore. Ka whakakurītia e Māui a Irawaru, ā, whāngaia ana e Māui ki te paru i reira.

Ka hoki a Māui ki te kāinga. Ka tae atu, ka kite mai tōna tuahine i a ia, ka ui mai, “E Māui, kei whea tōu taokete?”

Ka mea atu a Māui ki a ia, “Kei te taha anō o te waka, i waiho atu anō e au i reira.”

Ka mea mai anō te tuahine, “He aha kōrua tē haere tahi mai ai?”

Ka mea atu a Māui, “I mea mai rā ia ki a koe kia haere atu ki te tiki atu i ngā ika. Na, e rokohanga atu e koe kāore i konā, ka karanga, ā, ka kore ia e whakaō mai ki a koe, ka moimoi.”

Na, ka haere te wahine rā, ka tae, ka karanga i a ia. Kīhai rawa i ō mai. Kātahi anō ia ka whakatau pēnei nā, “Moi! Moi! Moi mo-oi!”

Kātahi anō a Irawaru ka rongo i te reo o Hinauri, kātahi ka whakaō mai, “Ao! Ao! Ao! A-ao-o!”

Haere mai ana ki te kāinga he kurī, tōroherohe mai ana te hiore.

Heoti anō ka ohorere a Hinauri i konei, ka tangi haere ki tōna kāinga, ka tae atu. Kei roto i te whare, ka mau ki te tātua, ka haere rawa i konei ki te whakamomori ki te moana, kia kainga e te taniwha. Ā, ka tae ki te taha o te moana, ka noho i reira. Nā, kātahi ka whakahua i ngā kupu o tāna tangi, koia tēnei:


Tangi atu, tangi atu au


Ki te ninihi nui o te moana


Ki te parata nui o te moana


Ki te taniwha nui o te moana


Ki te paikea nui o te moana


Kia haramai, kia horomia [a] Hina


Ko Hina-whakaruru-taua


Kei a rawea e koe


Tūtakina ki te rangi 


Tauātia, whakamoe, whano!


Tangi atu, tangi atu au


Ki te pūpū nui o te moana


Ki te wareware nui o te moana


Kia haramai, kia horomia [a] Hina


Ko Hina-whakaruru-taua


Tūtakina ki te rangi


Tauātia, makoe [?], whano!


He tai panuku, he tai panuku


He tai whēranu, he tai whēranu


E Nuku, e moe nei


Ka riri koe, e koe!


E Papa, e moe nei


Ka riri koe, e koe!


Tauia mai rā te papa o taku whare


Ko Hauhau-tū-ki-te-rangi


He rā ka hinga


He rā ka newha


Ka tūpeke [a] Hina ki tai o Motutapu


Uahatia taku manu i te rangi


He toroa, he karae, he tāiko


Ko te manu tangi reo


Ki te muriwai o Wairarawa


Turakina, ka hinga ki te pō uriuri


Turakina, ka hinga ki te pō whēkerekere


Ka takoto i Muriwaiwhenua


Ka eke i ōna, irohia!

Nā, ka tere haere ia i te moana.
Kuputaka

suggest; suggestion 

